
Akstursstyrkur vegna þátttöku barna og ungmenna í skipulögðu frístundastarfi 

Lagt er til að fjölskylduráð taki til umræðu hvort Vesturbyggð komi á akstursstyrk fyrir 
foreldra og forráðamenn barna og ungmenna sem þurfa að aka milli byggðakjarna eða úr 
dreifbýli vegna þátttöku barna sinna í skipulögðu frístundastarfi. 

Í Vesturbyggð eru töluverðar vegalengdir milli byggðakjarna auk þess sem hluti barna og 
ungmenna býr í dreifbýli. Skipulagt íþróttastarf fyrir börn og ungmenni fer að mestu fram 
á Patreksfirði og ekki eru í boði almenningssamgöngur eða áætlunarbílar milli 
byggðakjarna sem gera börnum kleift að sækja slíkt starf. 

Sama áskorun getur átt við um þátttöku í félagsmiðstöðvarstarfi. Börn og ungmenni sem 
búa utan þess byggðakjarna þar sem viðkomandi starf fer fram eru háð því að foreldrar 
eða forráðamenn geti séð um akstur. 

Því er ástæða til að skoða hvort Vesturbyggð geti komið til móts við fjölskyldur vegna 
þess aksturs sem fylgir þátttöku barna og ungmenna í skipulögðu frístundastarfi. 

Markmiðið með akstursstyrk væri fyrst og fremst að stuðla að því að börn og ungmenni í 
Vesturbyggð hafi sem jöfnust tækifæri til þátttöku í skipulögðu frístundastarfi, óháð 
búsetu. 

Reglulegur akstur milli byggðakjarna eða úr dreifbýli getur verið bæði tímafrekur og 
kostnaðarsamur fyrir fjölskyldur. Með því að koma til móts við hluta þess kostnaðar væri 
hægt að draga úr áhrifum búsetu og fjarlægða á möguleika barna til þátttöku. 

Akstursstyrkur gæti meðal annars: 

• Stuðlað að jafnara aðgengi barna og ungmenna að skipulögðu frístundastarfi, 

• Minnkað líkur á að börn og ungmenni hætti þátttöku vegna fjarlægðar eða 
kostnaðar við akstur 

• Hvatt fleiri börn og ungmenni til að hefja þátttöku í íþrótta- eða 
félagsmiðstöðvarstarfi 

• Stutt við félagslega þátttöku og tengsl barna og ungmenna milli byggðakjarna 

• Styrkt forvarnarstarf sveitarfélagsins. 

Skipulagt íþrótta- og félagsmiðstöðvarstarf gegnir mikilvægu hlutverki í lífi barna og 
ungmenna og er jafnframt mikilvægur þáttur í forvarnarstarfi. Mikilvægt er því að leitast 
við að draga úr þeim hindrunum sem búseta og vegalengdir geta skapað fyrir þátttöku. 

Markmiðið væri að útfæra einfalda og sanngjarna leið til að koma til móts við fjölskyldur 
og stuðla að því að búseta innan Vesturbyggðar hafi sem minnst áhrif á möguleika barna 
og ungmenna til þátttöku í skipulögðu frístundastarfi. 

 


